
 

  
 
  
 
 
 
 

 
 
 
 
 
 

 
 
 
 
 
 

2003-nji ýylyň noýabr aýynyň 13-de 
Türkmenistanyň Prezidenti Saparmyrat Nyýazow 
Amerikanyň Birleşen Ştatlarynyň Parahatçylyk 
Korpusynyň Türkmenistanda işläp başlamagynyň 
10 ýyllygy mynasybetli bu guramanyň 
meýletinçilerine gutlag hatyny iberdi. 
“Türkmenistan Parahatçylyk Korpusynyň işine 
ýokary baha berýär hem-de onuň ynsanperwer 
taslamalary amala aşyrmaga, şeýle hem biziň 
ýurtlarymyzyň halklarynyň arasyndaky dostlukly  
 

 
Parahatçylyk Korpusynyň meýletinçileriniň 12-nji 
topary kasam kabul edýär.   

gatnaşyklary giňeltmäge we çuňlaşdyrmaga 
gönükdirilen asylly meýillerini goldaýar” diýip, 
Prezident Nyýazowyň hatynda aýdylýar. 
Şol günüň ertesi, ýagny 14-nji noýabrda 

Türkmenistanyň Prezidentiniň ruhlandyryjy 
hatyndan ylham alan Parahatçylyk Korpusynyň 56 
täze meýletinçisi Türkmenistanda iki ýyllyk 
gulluklaryna başlamak üçin kasam kabul etdi. 

ABŞ-nyň ilçisi Treýsi Ann Jeýkobson bu kasam 
kabul edişlikde sözlän sözünde Prezident 
Nyýazowyň Parahatçylyk Korpusyna berýän 
goldawy üçin minnetdarlyk bildirmek bilen 
meýletinçileriň Türkmenistanda üstünlikli iş alyp 
barjakdyklaryna ynanmagynyň üç sebäbini beýan 
etdi. Ilçi meýletinçileriň gujur-gaýraty, türkmen 
halkynyň myhmansöýerligidir öz watanyny 
ösdürmek meýli bilen birlikde üçünji sebäbiň 
aýratyn sebäpdigini, Prezidentiň hut özüniň-de 
goşulmagy bilen Türkmenistan döwleti tarapyndan 
Parahatçylyk Korpusynyň bu ýerde alyp barýan 
işlerine berilýän kuwwatly goldawdygyny belläp 
geçdi.  
 

(dowamy 5-nji sahypada) 

 
Alyş-çalyş maksatnamasynyň Türkmenistanly okuwçysy öz halkynyň 

medeniýetini we gymmatlyklaryny Kolin Pauelle öwredýär 
 

Alyş-çalyş maksatnamasy boýunça häzirki 
döwürde ABŞ-da okaýan Türkmenistanly gyz 
Minara Ysmaýylowa bu ýurduň Döwlet Sekretary 
Kolin Pauell bilen söhbetdeş bolup, öz ýurdy 
hakda oňa gürrüň bermek ýaly seýrek mümkinçilik 
miýesser etdi. Häzirki döwürde mekdep 
okuwçylary üçin niýetlenen alyş-çalyş 
maksatnamasy boýunça Pensilwaniýa ştatynyň 
Mersersburg şäherinde bilim alýan 15 ýaşly 
Minara 2003-nji ýylyň 5-nji noýabrynda Döwlet 
Departamentiniň eden agzaçaryna çagyryldy. 
Türkmenistanly gyz tutuş agşam Döwlet 
Sekretary Kolin Pauelliň sag ýanynda oturdy.  

“Bu agşam men stolumyň başyna diňe ýaşlary 
üýşürmek isleýärdim, şonuň üçin-de, şu ýerde, 
Birleşen Ştatlarda okaýan, şol bir wagtda-da bizi 
okadýan köpsanly ýaşlaryň wekili hökmünde orta 
mekdep okuwçylaryny we Fulbraýt 
maksatnamasyna gatnaşýan alymlary gyzgyn 
salamlaýaryn” diýip, Döwlet Sekretary Kolin 
Pauell myhmanlaryň öňünde eden çykyşynda 
aýtdy. 

 
Döwlet Sekretary Pauell we alyş-çalyş maksatnama-
laryň daşary ýurtly okuwçylary agzaçar agşamynda 
süýji söhbet başynda; Minara Ysmaýylowa çepde. 
 

Türkmenbaşyly Minara Ysmaýylowa Döwlet 
Sekretary Kolin Pauelle türkmen medeniýetini, 
dinini, däp-dessuryny we gymmatlyklaryny  
 

(dowamy 3-nji sahypada) 

Prezident Nyýazow we Prezident Buş Parahatçylyk Korpusynyň 
Türkmenistana täze gelen meýletinçilerini goldaýarlar

ABŞ-nyň ilçisi Mary welaýatyna we Tejen etrabyna sapar edýär 
 

Ilçi Jeýkobson ýurduň dürli künjeginde şäherdir obalarda 
ýaşaýan adamlar bilen tanyşmak maksady bilen 
welaýatlara saparyny dowam etdirýär. Noýabryň 12-13-de 
ABŞ-nyň ilçisi Mary welaýatyna we Tejen şäherine sapar 
edip, ýerli häkimiýet ýolbaşçylary, sungat işgärleri, 
telekeçiler, jemgyýetçilik aktiwistleri, ABŞ-nyň hökümeti 
tarapyndan maliýeleşdirilýän alyş-çalyş 
maksatnamalarynyň uçurymlary we Parahatçylyk 
Korpusynyň meýletinçileri bilen duşuşyklar geçirdi. 
 

Oba hojalyk kärhanasyna sapar 
 

Noýabr aýynyň 12-de ilçi Jeýkobson we ABŞ-nyň 
Türkmenistandaky Ilçihanasynyň jemgyýetçilik 
gatnaşyklary bölüminiň işgärleri ÝUSAID tarapyndan 
maliýeleşdirilýän Winrok institutynyň maksatnamasynyň 
“Mükldardan mülkdara” taslamasynyň işeňňir agzasy, şeýle 
hem, Ilçihananyň grantyna mynasyp bolan “Ilkinjiler” 
jogapkärçilikli çäklendirilen bileleşigi (JÇB) bilen duşuşdy. 
Ilçi Jeýkobson Türkmenistanda bolluk döretmekde we 
ykdysady ösüşe ýetmekde kiçi oba hojalyk fermalarynyň 
ähmiýeti hakda durup geçmek bilen ABŞ-nyň hökümetiniň 
tehniki ýardam we adam alyş-çalşygy arkaly agrobiznes 
ösüşini goldajakdygyny aýtdy. 
  

 
ABŞ-nyň Ilçihanasyndan gelen myhmanlar “Ilkinjiler” JÇB-niň 
işgärleri bilen. 
 

Jemgyýetçilik guramalarynyň “tegelek stoly” 
 
Şol gün ilçi Jeýkobson Türkmenistanyň Tebigaty goraýyş 

jemgyýetiniň Mary welaýat bölümi tarapyndan gurnalan 
jemgyýetçilik guramalaryň ýolbaşçylarynyň we 
aktiwistleriniň “tegelek stoluna” gatnaşdy. “Tegelek stola” 
gatnaşanlar yzygiderli ýerine ýetirýän işleri we 
Türkmenistanda raýatlyk jemgyýeti maksatnamalaryny alyp 
barmak üçin özlerine zerur bolan kömek barada gürrüň 
etdiler. Ilçi ABŞ-nyň hökümetiniň olaryň işini maliýe we 
tehniki kömek arkaly goldamaga meýillidigini nygtady.   
 

Ilçi uçurymlaryň “tegelek stoluny” guraýar 
 

Noýabryň 13-de ilçi Mary şäherinde ABŞ-nyň hökümeti 
tarapyndan maliýeleşdirilýän alyş-çalyş bilim 
maksatnamalarynyň uçurymlary bilen duşuşdy. Ol 
uçurymlaryň Türkmenistanyň jemgyýetçilik guramalary 
hakyndaky täze kanunyndan başlap, Amerikanyň alyş-
çalyş maksatnamalaryna edýän maliýe goldawy we hatda 
“Näme üçin ABŞ-da Medeniýet Ministirligi ýok?” diýen ýaly 
sowallary-da öz içine alýan maksatlaýyn soraglaryna jogap 
berdi. Duşuşykda bir ýerli alym özüniň Garward 
uniwersitetiniň Golýazma bölümine eden goşandy barada 
gürrüň berdi. Beýlekiler bolsa özleriniň medeni 
gymmatlyklary gorap saklamak, birek-birege düşünişmek, 
şeýle hem bilimi we raýatlyk jemgyýetini ösdürmek ugrunda 
alyp barýan işleriniň netijesini ara alyp maslahatlaşdylar. 
 

Tejende iňlis dili merkezi açyldy 
 

Noýabr aýynyň 13-de ilçi Jeýkobson we Ilçihananyň 
jemgyýetçilik gatnaşyklary bölüminiň işgärleri Tejen şäherinde 
“Azatlyk” iňlis dili merkeziniň açylyşyna bagyşlanan deslapky 
dabara gatnaşdylar. Bu merkeziň resmi açylyşy aýyň 18-nde 
bolup geçdi. Bu merkez Ilçihananyň grantynyň hasabyna 
maliýeleşdirilýän taslama bolmak bilen Parahatçylyk 
Korpusynyň meýletinçileri we onuň ýerli hyzmatdaşlary 
tarapyndan bilelikde dolandyrylýar. Bu merkez iňlis dili 
kurslaryndan başga-da okuwçylary durmuşa taýynlamaga 
ýardam etjek amerikan medeni wakalary, kompýuter kurslary, 
sport klublary, şeýle hem, howpsuz we amatly gurşaw ýaly 
sowat öwrediş hyzmatlaryny hödürleýär. 

 
ÝUSAID/EDP ABŞ-nyň ilçisini myhman alýar 

 
2003-nji ýylyň noýabr aýynyň 4-de Türkmenistanda 

hereket edýän Telekeçiligi ösdürmek taslamasy (EDP) 
ilkinji gezek ABŞ-nyň ilçisi Treýsi Ann Jeýkobsony myhman 
aldy. Bu duşuşykda ÝUSAID-iň ýurt boýunça direktory 
Bradford Kamp we ÝUSAID-iň kärhana we maliýe 
taslamalarynyň Aşgabatdaky menejeri Päti Mak-Keýb 
ýoldaşlyk etdiler. Söhbetdeşligiň dowamynda ilçi ABŞ-nyň 
hökümetiniň EDP-ä we Türkmenistandaky telekeçilik 
edaralaryna berýän goldawyny beýan etdi. Ol EDP-niň 
häzirki döwürde ýurtdaky başlangyçlary, şeýle hem, 
taslamanyň gelejekde hususy sektora goldaw berip bilmegi 
üçin onuň giňelmek mümkinçilikleri bilen gyzyklandy.  

Ilçi ÝUSAID we EDP agzalary bilen surata düşýär. 

Ilçi

Alyş-çalyş maksatnamasynyň Türkmenistanly okuwçysy öz halkynyň  
medeniýetini we gymmatlyklaryny Kolin Pauelle öwredýär 

 
öwretmek ýaly aýratyn mümkinçilige eýe boldy. Agzaçar 
agşamyndan galan täsirleri ýatlamak bilen Minara 
Ysmaýylowa soň şeýle diýdi: “Bu meniň Birleşen Ştatlara 
saparymyň iň bagtly pursatlarydy”. 

ABŞ Döwlet Sekretary Kolin Pauell Türkmenistanda, 
şeýle hem, stolunyň başynda wekili bolan beýleki ýurtlarda 
Oraza baýramynyň bellenişi barada maglumat almak bilen 
yslama bolan hormatyny ýüze çykaryp, Amerikadaky we 
bütin ýer ýüzündäki musulmanlara raýdaşlygyny yglan 
etdi. 
 

 
ABŞ Döwlet sekretary Kolin Pauell Döwlet Departamentiniň 
2003-nji ýylyň 5-nji noýabrynda eden agzaçarynda 
myhmanlara ýüzlenip söz sözleýär. 
 

Agzaçarda Döwlet Sekretary Kolin Pauell ýaş nesliň 
ýardamy bilen gazanyljak parahatçylyk we birek-birege 
düşünişmek jähtden öz gözýetimi barada umumy 
düşündiriş bermek bilen şeýle diýdi: “Ýaş nesil has gowy 
gelejege, biziň ählimiziň arzuw edýän gelejegimize, 
 

musulmandyr hristianlaryň, ýewreýlerdir hindileriň, 
buddistleriň we ähli dindäki adamlaryň arasyndaky 
agzalalygyň soňuna çykmak üçin, bajy- gardaşlarymyzy 
umytsyzlykdan alyp çykmak we ynsan mukaddesligine 
bolan hormat, kanunçylyk we döwlet işlerine gatnaşmak 
syýasaty gün-günden berkejek dünýäni gurmak ugrunda 
bilelikde hereket etjek gelejegine alyp barýan köprüdir.” 
Şondan iki hepde soň ABŞ-nyň Döwlet Departamentiniň 

guran bilim alyş-çalyş bazarynda Döwlet Sekretary Kolin 
Pauelliň pikirini gaýtalamak bilen Minara şeýle diýdi: “Biziň 
hemmämiz ynsan, şonuň üçin-de, dürli ýurtlarda ýaşap, 
dürli dillerde gürlesek-de, biziň ählimiziň meselämiz-de, 
arzuwymyz-da birdir.” 
 

 
Minara ABŞ-nyň Döwlet Sekretary Kolin Pauel we regional 
utgaşdyryjysy Laura Puket bilen surata düşýär.  

 
 

 
Türkmenistanda Halkara bilim hepdeligi 

 
Halkara bilim boýunça 

Amerikan geňeşi (AKCELS), 
ABŞ-nyň Türkmenistandaky 
Ilçihanasy we AÝREKS-iň 
Interneti öwretmek we ýetir-
mek maksatnamasy (IATP) 
Türkmenistanyň dürli künje-
ginde dürli bilim çärelerini 

geçirmek bilen 2003-nji ýylyň noýabr aýynyň 17-22-si 
aralygynda dünýä bilim jemgyýetçiligine goşulyp, Halkara 
bilim hepdeligini belledi.  
 

AKCELS we EAC bilime  
ýardamy dowam etdirýärler 

 
AKCELS we ABŞ-nyň hökümeti tarapyndan 

maliýeleşdirilýän Bilim boýunça geňeş merkezi (EAC) 

Aşgabatda dürli çäreler geçirdi. Şol döwürde Daşoguzdaky, 
Türkmenabatdaky, Türkmenbaşydaky “Amerikan künjekleri” 
diýlip atlandyrylýan merkezler-de birnäçe bilim çärelerini 
guradylar. Bilim hepdeliginiň ilkinji güni FLEX 
maksatnamasynyň Aşgabatly, Daşoguzly we Türkmenabatly 
uçurymlary “ABŞ-da geçiren bir ýylym” atly surat sergisini 
guradylar. Bu sergi suratlardan başga-da orta mekdep ýyllyk 
kitaplaryny we ABŞ-dan getirilen beýleki ýadygärlikleri öz 
içine aldy. Uçurymlar sergä gelenlere Amerikada ýaşan 
maşgalalary, okan mekdepleri, dostlary, oýnan sport 
oýunlary, gezen ýerleri barada gürrüň berdiler. 

Dört şäheriň ählisinde-de geçirilen prezentasiýalar we 
“tegelek stollar” amerikan orta mekdepleridir uniwersitetleri, 
ABŞ-da we Ýewropada bilim almak mümkinçiliklerini, 
interwýu gatnaşmak tärlerini, TOEFL boýunça synag 
tabşyrmak, bilim taslamalary üçin grant ýazmak we iňlis dilini 
öwretmegiň dürli usullaryny öz içine alýan bilim meseleleriniň 

Halkara bilim hepdeligi

Alyş-çalyş maksatnamalar

giň gerimini öz içine aldy. Daşoguzdaky Amerikan künjegi 
uçurymlardyr beýleki mekdep okuwçylarynda çekişme alyp 
barmak, öz nukdaý nazaryňy goramak, täsirli delilleri 
getirmegi ulanmak arkaly garşydaşyňy ynandyrmak ýaly 
endikleri ösdürmek üçin çekişme meýdançasyny guradylar. 

FLEX uçurymlarynyň ýaňy-ýakynda bolup geçen halkara 
Kiýew sammitine gatnaşan uçurymlar Aşgabatda geçirilen 
maslahatda beýleki GDA ýurtlarynda alnyp barylýan işler 
barada gürrüň berdiler. Bulardan başga-da Bilim hepdeligi 
dowamynda Iňlis dili mugallymlary üçin niýetlenen 
maksatnamanyň (TEA) welaýat boýunça ýarym finalçylary 
ofis enjamlary, iňlis dilini öwredýän gollanmalar we 
görkezme esbaplary bilen sylaglandylar. 

Aşgabatda gurnalan ABŞ boýunça wiktorina gatnaşan 30 
adamyň 7-si AKCELS guramasynyň baýragyna mynasyp 
boldy. Geçirimlilik we medeniýet tapawudynyň ähmiýetine 
bagyşlanan konferensiýa geçirimliligiň we medeni 
aýratynlygy bellemegiň-de bilim guralydygyny aýdyň 
görkezdi. Noýabryň 23-nde geçirilen bu konferensiýa Bilim 
hepdeliginiň tamamlaýjy çäresi boldy. 
 

 
AKCELS guramasynyň direktory Mätýu Mulherin Türkmenabatda 
TEA maksatnamasynyň ýarym finalçylaryna şahadatnama 
gowşurýar. 
 

ABŞ-nyň Ilçihanasynyň diplomatlary  
we ýerli işgärleri goşulyşýarlar 

 
ABŞ-nyň Ilçihanasynyň jemgyýetçilik gatnaşyklary bölümi 

alyş-çalyş maksatnamalarynyň uçurymlar toparlary we ýerli 
mugallymlardyr talyplar üçin birnäçe märekeli çäreler gurady. 

“Bilim alyş-çalşygynyň ileri tarapy – amerikaly daşary 
ýurtda” temasyndan 18-nji noýabrda geçirilen “tegelek stola” 
Ilçihananyň Umumy bölüminiň başlygy Joşua Beýker 
gatnaşyp, Moskwada aspiranturada okaýşy barada 25 talyp 
bilen gürrüň etdi. “Tegelek stola” gatnaşanlar onuň amerikan 
we rus ýokary bilim ulgamlarynyň tapawudy baradaky 
gürrüňlerini uly gyzyklanma bilen diňläp köp sorag berdiler. 
Noýabryň 19-da Konsullyk bölüminiň başlygy Jenifer Holl-
Godfri ABŞ-da okamaga meýil bildirýänlere ABŞ-a giriş 
wizasyny almagyň düzgünleridir täze kanunlar hem talaplar 
barada maglumat berdi. 

Noýabr aýynyň 21-de Medeniýet we bilim bölüminiň 
başlygy Natali Aşton AKCELS-iň Aşgabatdaky edarasynda 
“öýde bilim almak” temasyndan “tegelek stol” çekişmesini 
gurady. Pekinde Halkara hytaý mekdebini döreden Stefani 
Tanzi we Aşgabatda öz öýünde bilim bermek hyzmatyny 
ýola goýan Zöhre Meredowa “tegelek stol” başynda çykyş 
etmek bilen uniwersitetiň giriş synaglaryna özbaşdak 
taýynlanmak we öýde özbaşdak okamagyň 

maksatnamasyny düzmek tärlerini öwrenmek ýaly 
meseleleri-de öz içine alýan öýde bilim almak 
mümkinçiliklerini ara alyp maslahatlaşdydylar. 

Maglumat-serişdeler merkeziniň hünärmeni Azat Myradow 
Internetdäki ABŞ-da bilim almaklyga degişli serişdeleri 
boýunça interaktiw prezentasiýalaryň ikisini amala aşyrdy we 
iňlis, rus, türkmen dillerinde taýýarlanan bilim pudagyna 
degişli neşirleri paýlady. Ilçihananyň uçurymlar utgaşdyryjysy 
Dinara Mätkerimowa Bilim hepdeliginiň dowamynda ýurt 
içinde saparda bolup, aktiw uçurymlar üçin grant ýazmak 
boýunça seminar geçirdi.   
 

 
Maglumat-serişdeler merkeziniň hünärmeni Azat Myradow 
Internetde bilime degişli maglumatlar boýunça prezentasiýa berýär. 
 

Minnetdarlyk gününden bir hepde öň, ýagny noýabryň 22-
sinde Ilçihananyň Natali Aşton mekdep okuwçylary we talyplar 
üçin niýetlenen maksatnamalarynyň uçurymlaryny hindi 
towukly tagam bilen hezzetledi. Natali Aşton we uçurymlar 
Bilim hepdeliginiň dowamynda bilimde dostlugy we birek-birek 
bilen medeni tanyşlygy bellemek maksady bilen Minnetdarlyk 
gününiň öňýany bu çäräni oýlap tapypdylar.   
 

IATP kompýuter sowatlylygyny ösdürýär 
 

Bilim hepdeliginiň bir bölegi hökmünde IATP-yň Daşoguz 
bölüm dolandyryjysy Aleksandr Han we Talyplaryň 
maksatnamasynyň 2002-nji ýyl uçurymy Yhlas Babajanow 
noýabr aýynyň 19-da Daşoguzdaky IATP bölüminde ýerli 
polisiýa işgärleriniň 6-sy üçin 2 sagatlyk kompýuter öwrediş 
seminaryny geçirdiler. Seminar döwründe polisiýa işgärleri 
ýaňy-ýakynda welaýat polisiýa departamentiniň alan 
kompýuterlerinde işlemegi öwrendiler. Yhlas bilen Aleksandr 
seminara gatnaşanlara ilki bilen kompýuteri açyp-ýapmagy, 
tekst redaktorlary bilen işlemegi, ýagny faýl açmagy, ony 
kompýuteriň ýadyna bermegi, faýly pozmagy, şeýle hem, 
faýldyr papkalary göçürmegi öwretdiler.  

IATP, şeýle hem 20-nji noýabrda FLEX we Maski 
maksatnamalarynyň uçurymlary üçin uzakdan öwrenmek 
mümkinçilikleri boýunça electron söhbetdeşligini geçirdi. 
Söhbetdeşlige ýolbaşçylyk eden uçurymlar utgaşdyryjysy 
Aýsenem Tüýliýewa uzakdan öwrenmek pikiriniň özenini 
uçurymlara düşündirmek üçin çät, ýagny elektron söhbeti 
esas edip ulandy. Mundan öň olarda elektron okuw metody 
barada, diýseň, ujypsyz düşünje bardy. Ol uzakdan 
öwrenmegiň gurluşyny we artykmaçlygyny düşündirdi we 
www.greenstone.org, www.hrea.org, www.pnoyenix.edu, 
www.hoyle.com/distance.htm, www.e-learn.ru ýaly saýtlaryň 
salgylaryny berdi. Bu saýtlara girip, uçurymlar uzakdan 
öwrenmek barada özlerini gyzyklandyrýan maglumatlary 
tapdylar. 

Parahatçylyk Korpusynyň meýletinçileri 
Amerika barada gürrüň berýärler 

 
Türkmenistanyň dürli künjeginde ýaşaýan ABŞ-nyň 

Parahatçylyk Korpusynyň meýletinçileri bilim boýunça birnäçe 
çäreleri amala aşyrmak bilen Bilim hepdeligine gatnaşdylar. 
Bu olar üçin özleriniň ABŞ-da bilim alyşlary barada türkmen 
ýaşlaryna gürrüň bermäge mümkinçilik boldy. Bilim hepdesiniň 
birinji güni Aşgabatda we onuň eteklerinde işleýän 
meýletinçiler türkmen raýatlary bilen giň gerimli tegelek 
stolbaşy maslahatlaşma guradylar. Juliýa MakGregor 
Daşoguzda Birleşen Ştatlardaky orta mekdepler we kollejler 
barada prezentasiýa geçirip, okuw ýylynyň gurluşyny hem 
baha beriş düzgünini beýan etdi. Rafael Mörfi gelenleri 
Birleşen Ştatlarda döwlet gurluşy bilen tanyşdyrsa, Emili 
Ptaçek amerikan medeniýeti barada çykyş etdi. 

Tom Li Türkmenabatdaky diňleýjileriň öňünde ABŞ-nyň 
hökümetindäki dürlülik barada prezentasiýa geçirdi. 
Türkmenabatda işleýän başga bir amerikaly Aýan Karnel 
“Çärýek sagatda dünýäniň daşyna sapar” temasyndan 
leksiýalar düzümini okady. Bu leksiýalarda ol dürli ýurtlaryň 
syýasy ulgamy barada umumy tanyşlyk berdi. Lebap 
welaýatynda işleýän Laura Buher we Nikol Draskol dagy-da 
tutuş dünýäde aýallaryň bilim ýagdaýy barada çykyş etdiler. 

Türkmen gazetleri Bilim  
hepdeligini giňden beýan edýär 

 
Ýerli köpçülikleýin habar beriş serişdeleri geçiriljek 

çäreleriň rejenamasyny, şeýle hem, olar barada oňyn 
makalalar çap etmek bilen Bilim hepdeligini halk içinde 
giňden ýaýdy. “Türkmendöwlethabarlary” gullugynyň bu 
barada ýazan makalasyny 20-nji noýabrda “Türkmenistan” 
we “Mugallymlar gazeti” çap etdi. Bu makalada gelejekde 
bilim pudagynda “türkmen-amerikan hyzmatdaşlygyny has-
da ösdürmekde” Halkara bilim hepdeliginde geçirilýän 
çäreleriň ähmiýeti beýan edilýärdi. “Neýtarlnyý 
Turkmenistan” gazetinde 19-njy noýabrda çap bolan 
makalada bolsa, alyş-çalyş maksatnamalary boýunça bilim 
alýan türkmenistanly okuwçylaryň gatnaşmagynda ABŞ-da 
Bilim hepdeliginiň geçirilişi beýan edilýär. Makalada: “Şu 
günler FLEX maksatnamasy boýunça Türkmenistandan 
gelen okuwçylar amerikalylary, şeýle hem, başga ýurtdan 
gelen okuwçylary türkmen halky, onuň baý medeni däp-
dessurlary we garaşsyz bitarap Türkmenistanyň dürli 
pudaklarda gazanan üstünlikleri bilen tanyşdyrmaga 
gönükdirilen prezentasiýalary geçirýärler” diýilýär. 

 
 
 

 

Prezident Nyýazow we Prezident Buş Parahatçylyk Korpusynyň  
Türkmenistana täze gelen meýletinçilerini goldaýarlar 

 
56 meýletinçi Türkmenistana gaýtmakçy bolanda, ABŞ-nyň 

Prezidentiniň Parahatçylyk Korpusynyň maksatnamasyna uly 
üns bermegi olaryň ruhuna ruh goşupdy. 2003-nji ýylyň awgust 
aýynyň 26-synda Minnesota ştatynyň Sent-Pol şäherinde 
saparda bolanda, Jorj Buş Parahatçylyk Korpusynyň 
meýletinçisi hökmünde Türkmenistana gaýtmaga häzirleşýän 
bir maşgala bilen duşuşypdy. Şonda Edward we Jeýn 
Bardonlara Amerikanyň Birleşen Ştatlarynyň Prezidenti bilen 
ýüzbe-ýüz bolup, özleri hakda, bu ýaşda Parahatçylyk 
Korpusynda hyzmat etmek we öňde duran Türkmenistandaky 
wezipeleri barada söhbet etmek mümkinçiligi miýesser etdi. 
Prezident Buş Bardonlar maşgalasynyň Parahatçylyk 
Korpusynyň düzüminde hyzmat etmek baradaky kararyna 
ýokary baha bermek bilen olara iki ýurduň halklary arsyndaky 
düşünişmekligi ösdürmäge ugrukdyrylan işlerinde üstünlik 
arzuw etdi. 

11-nji sentýabrda gelip, iki aýyň dowamynda Aşgabadyň 
etegindäki obalarda tanyşlyk kursuny geçen Parahatçylyk  
 

 
Parahatçylyk Korpusynyň ýaňy kasam kabul eden meýletinçileri 
geljek iki ýylda Türkmenistanda iş alyp bararlar. 

Korpusynyň meýletinçileri 
tizden Türkmenistanyň dürli 
welaýatlarynda işe başlarlar. 
Jemgyýetçilik saglygy 
ugrundan gelen 27 meýletinçi 
Türkmenistanyň Saglygy 
goraýyş ministrligine degişli 
bolan lukmançylyk edarala-
rynda sagdyn durmuş terzi, 
reproduktiw saglyk we dogry 
iýmitleniş boýunça türgen-
leşik okuwlaryny geçirmek 
ugrunda iş alyp barar. 29 
meýletinçi ýerli mugallymlar 
bilen işleşmek arkaly iňlis 
dilini okadar we iňlis dilini 
okatmagyň usullary barada 
seminarlar geçirer. Hakykat-
dan-da, olaryň köpüsi iňlis dili 
mugallymlary, şeýle hem 
ýaşaýan şäherlerindäki 
ýaşlar üçin prezenta-

siýalardyr seminarlar geçirmek arkaly eýýäm Türkmenistanda 
Halkara bilim gününi bellemek işine işeňňir gatnaşdy. 

Häzirki döwürde 94 meýletinçi Türkmenistanyň dürli 
künjeginde professional ussatlyklaryny öwretmek bilen 
amerikan we türkmen halky arasynda birek-birege has gowy 
düşünişmäge ýardam edýärler. “Bu gün siz diňe bir 
Parahatçylyk Korpusynyň meýletinçisi bolmak bilen çäklenmän, 
eýsem, täze bir wezipä başladyňyz; siz bu ýerde öz işlejek 
şäherleriňizde we obalaryňyzda Amerikanyň ilçisi bolarsyňyz” 
diýip, Parahatçylyk Korpusynyň direktory Şaron Şugarek kasam 
içişligiň öňýany meýletinçileriň 12-nji toparyna ýüzlenip aýtdy. 

Ilçi Jeýkobson Edward Bar-
dona kasam içenligi baradaky 
şahadatnamany gowşurýar. 

Parahatçylyk Korpusy

ÝUSAID-iň telekeçilik we maliýe bölüminiň işgärleri  
Mary welaýatyndaky hususy kärhanalar bilen tanyşýarlar 

 
2003-nji ýylyň noýabr aýynyň 17-de ÝUSAID-iň Merkezi 

Aziýa boýunça telekeçilik we maliýe işleri bölüminiň 
direktorynyň orunbasary Kimberli Rozen we ÝUSAID-iň 
telekeçilik we maliýe işleri bölüminiň Aşgabatdaky taslama 
ýolbaşçysy Päti Mak-Keýb Mary welaýatyndaky Telekeçiligi 
ösdürmek taslamasy (EDP) tarapyndan geçirilen “Biznes-
plany taýýarlamak” diýen gysga möhletli biznes kursa 
gatnaşdylar. Kursa gelenlere niýetlenen gysgaça giriş 
sözünden soň ÝUSAID-iň wekilleri EDP kurslarynyň oňa 
gatnaşýanlara we hususy sektoryň ösüşine edýän täsiri 
bilen gyzyklandy. Kursa gatnaşýanlar bu kurslaryň olaryň 
azat bazar ykdysadyýeti baradaky bilimini artdyrýandygyny, 
şeýle hem, täze hususy sektoryň edip biljek işlerini ara alyp 
maslahatlaşmaga mümkinçilik döredendigini aýtdylar. Bu 
okuwyň dowamynda çörek we konditer önümlerini 
öndürýän kärhana açmak, sport-saglyk merkezini döretmek 
we ýöretmek, haly we el işleriniň önümçiligini giňeltmek 
diýen ýaly birnäçe täze pikirler ýüze çykdy. Işewür pikirler 
alyş-çalşygyndan daşgary-da kursa gatnaşýanlar EDP-niň 
işewür toparlara goşmaça hyzmatlary hödürläp bilmegi üçin 
tekliplerini öňe sürdüler; kiçi we orta göwrümli kärhanalara 
berilýän mikrokreditleriň (az mukdarly karz puluň) we tehniki 
ýardamyň ähmiýeti bellenilip geçildi. 

Gysga möhletli kursdan soň EDP Türkmenistan we 
ÝUSAID-iň işgärleri Mary welaýatynda hususy kärhanalaryň 
ikisine baryp gördüler. Olaryň birinjisi Baýram 
Mämmetdurdyýewiň ýolbaşçylygyndaky “Senagatgurluşyk” 
hususy himiýa önümleri kärhanasydy. Bir günde 300 kg 
gidrohlor kislotasyny, magneziý oksidini we mis sulfatyny 
öndürýän bu kiçi kärhananyň ýurt içindäki ilkinji nobatdaky 
müşderiler sanawyny “Türkmengeologiýa” önümçilik 
birleşigi, “Türkmennebit” döwlet konserni we beýlekiler 
düzýär. Firma häzir önümçilik liniýasyny üýtgedip, 
kärhananyň öndürijiligini we peýdalylygyny artdyrjak täze 
enjamlar bilen enjamlaşdyrmagy niýet edýär. 

Myhmanlaryň baran ikinji ýeri Jemşit Agzamow 
tarapyndan dolandyrylýan “Şişe Marwazi” aýna kärhanasy 
boldy. Bu firma sargyt boýunça önüm öndürýär. Dürli 
göwrümli aýna bankalar, ilkinji nobatda, Mary welaýatynyň 
oba-hojalyk önümlerini işläp bejerýän edaralaryna satylýar. 
Jemşit öz işi, baha düzümi we işde gabat gelýän 
kynçylyklary barada jikme-jik gürrüň berdi. Ol önümiň hilini 
gowulandyrmakda, täze müşderileri tapmakda we 
kärhananyň peýdalylygyny artdyrmakda EDP-niň kömegine 
bil baglaýar. 

AÇYK BÄSLEŞIK 
AMERIKANY ÖWRENIŞ BOÝUNÇA FULBRAÝT INSTITUTLARY 

  
Amerikany öwreniş boýunçä Fulbraýt institutlary dürli milletlerden bolan 18-30 sany usulyýetçidir 
mugallymdan ybarat toparlary üçin alty hepdelik akademik maksatnamalardyr. Fulbraýt Amerikany öwreniş 
instituty maksatnamasy tanymal türkmen alymlary, mugallymlary we usulyýetçileri üçin ABŞ-nyň akademik 
institutlarynda bilimlerini artdyrmaga we okadyşyň hilini ýokarlandyrmaga mümkinçilik berýär. 

 
Amerikany öwreniş boýunça Fulbraýt institutlary 2004-nji ýyl üçin aşakdaky ugurlar 
boýunça seminarlara gatnaşmak barada açyk bäsleşik yglan edýär: 

 
ABŞ-nyň SYÝASY YKDYSADYÝETI WE GLOBAL YKDYSADY ULGAM 

Iýun aýynyň ortasyndan iýul aýynyň ahyryna çenli. 
ABŞ-da DIN: PLÝURALIZM WE JEMAGAT 

Kaliforniýa Uniwersiteti, Santa Barbara, 22-nji iýundan 2-nji awgusta çenli. 
ABŞ-nyň DAŞARY SYÝASATY: ESASY WE ÖZENI 

Walker Halkara gatnaşyklar instituty, 28-nji iýundan 8-nji awgusta çenli. 
HÄZIRKI ZAMAN AMERIKAN EDEBIÝATY 

 Demirgazyk Illinois uniwersiteti, iýun aýynyň ortasyndan iýul aýynyň ahyryna çenli. 
DAŞARY ÝURTLY ORTA MEKDEP MUGALLYMLARY ÜÇIN AMERIKANY ÖWRENIŞ KURSLARY 

 Illinois uniwersiteti, iýun aýynyň ortasyndan iýul aýynyň ahyryna çenli. 
ABŞ-nyň SIWILIZASIÝASY 

Iýun aýynyň ortasyndan iýul aýynyň ahyryna çenli. 
 

Bäsleşige gatnaşmak isleýänler iňlis dilini ýokary derejede bilmelidirler  
(TELP synagyny tabşyrmagy talap edilýär). 

Arzalar 2004-nji ýylyň 1-nji martyna çenli kabul edilýär. 
 
Arza formalary we maslahat üçin ABŞ-nyň Ilçihanasynyň jemgyýetçilik gatnaşyklary bölümine ýüz tutup bilersiňiz. 
Biziň adresimiz: Aşgabat ş., Puşkin köç. 9-njy jaýy, tel: 35-00-45. 

Telekeçiligiň ösdürilmegi

Täze elektron žurnal bilen tanyşlyk 
 

Amerikan sporty 
 

 Şahyrmy, syýasatçy, agaç 
ussasymy, ýürek lukmany, parhy ýok, 
ähli gatlakdan bolan amerikalylaryň 
ählisiniň sport oýunlary bilen bagry 
badaşan ýalydyr. Amerikalylaryň 
ählisine deň derejede mahsus bolan 
oýlap tapmak, uýgunlaşmak we 
döretmek azatlygy sport hereketi 
geriminiň örňäp gitmeginiň we halkyň 
biçak söýgüsini gazanmagynyň 
aýrylmaz bir bölegidir. 

Sport hem ýurdy bir ýere jemleýän 
ýelim, hem-de adyllyk, mert oýnama, 
topar bilen işleşmek, pidakärlik ýaly 
gymmatlyklary ýaýradýan guraldyr. Ol 
jynsy aýrylygyň soňuna çykylmagyna, 
sosial birlige ýetilmegine we hatda, diliň 
ösmegine öz goşandyny goşandyr, çünki sport adalgalary 
we jümleleri gündelik durmuşda häli-şindi gaýtalanyp 
durýar. Sport, şeýle hem, sungat üçin, aýratyn hem, 
romanlar we filmler üçin ilhalar tema bolup, hyzmat 
edendir. 

Indi bolsa, siz ol barada ähli zady täze elektron žurnalda 
okap bilersiňiz. Bu ýerde tanymal üç oçerk ýazyjysy 
amerikalylaryň oýnaýan oýunlarynyň manysy hem peýdasy 
barada diýseň, özboluşly we şahsy garaýyşlaryny beýan 
edýärler. Beýleki makalalar sportuň Amerikanyň we dünýä 
tebigatyna täsiri barada garşylykly garaýyşlary beýan 
edýärler. Bu žurnal arkaly siz aýallaryň hem kemisli 
adamlaryň sport ýaryşlara barha köp goşulyşýandygyny, 

federal kanunçylygyň we milli aň-
düşünjäniň giňden ösüşi ýaly häzirki 
zaman sosial tendensiýalar we ösüşler 
barada has köp zatlar bilen tanşyp 
bilersiňiz. Mysal üçin, siz Remezan 
aýynda Çikagonyň etegindäki 2 orta 
mekdepde geçen ýaryşda eminler 
bilen oýunçylaryň musulman 
oýunçylaryna wagtynda agyzlaryny 
açmaga mümkinçilik döredişleri 
barada okap bilersiňiz. Sportuň maliýe 
tarapy bilen gyzyklanýanlar üçin žurnal 
professional we ýokary okuw 
derejedäki sportda “iş ýüzündäki 
netije” diýlip atlandyrylýan komponent 
baradaky rowaýatlaryň käbirini ýalana 
çykarýan makalany hödürleýär. 

Bu žurnalda siz, şeýle hem, amerikan sportuny içgin 
synlamaga mümkinçilik döredýän kitaplaryň sanawyny, 
internet saýtlarynyň salgylaryny, ägirt uly sitatalar, 
parasatly sözler, filmler we statistik maglumatlar toplumyny 
tapyp bilersiňiz. 

Bu žurnaly iňlis dilinde ABŞ-nyň Türkmenistandaky 
ilçihanasynyň ýanyndaky Maglumat-serişdeler 
merkezinden alyp bilersiňiz. Munuň üçin 35-00-45 telefona 
jaň ediň ýa-da irc-ashgabat@iatp.edu.tm salgysyna 
elektron hat ýollaň. Žurnalyň elektron görnüşi 
http://usinfo.state.gov/journals/itsv/1203/ijse/ijse1203.htm 
adresli Internet sahypada ýerleşýär. 

 

MSM-iň habary: täze neşir

Eger habarlar toplumy barada pikiriňizi bildirmek 
isleseňiz, aşakdaky adrese ýüz tutup bilersiňiz: 

myalikgulyevwk@state.gov  


